
Annotatsiya. Tezisda sanoat korxonalarini hududlar boʻyicha joylashtirish 

samaradorligini baholashning nazariy-uslubiy asoslari koʻrib chiqilgan. 

Ixtisoslashuv, hududiy jamlanish, resurslardan foydalanish, tuzilmaviy-texnologik 

va ijtimoiy-iqtisodiy samaradorlikni ifodalovchi besh guruhdan iborat koʻrsatkichlar 

tizimi taklif etilgan. Joylashuv koeffitsiyenti va Xerfindal–Xirshman indeksi 

yordamida Oʻzbekiston hududlari va Buxoro viloyati tumanlari boʻyicha 2025-yil 

maʼlumotlari tahlil qilingan. Natijalar sanoat ishlab chiqarishining yuqori darajada 

jamlanganligini va texnologik tuzilmadagi tafovutlarni koʻrsatdi. Hududlar va 

tumanlar uchun integral baholash hamda monitoring tizimini joriy etish boʻyicha 

takliflar ishlab chiqilgan. 

Kalit soʻzlar: sanoatni joylashtirish, samaradorlik koʻrsatkichlari, joylashuv 

koeffitsiyenti, Xerfindal–Xirshman indeksi, hududiy jamlanish, texnologik tuzilma, 

integral indeks, Buxoro viloyati. 

Аннотация. В тезисе рассмотрены теоретико-методические основы 

оценки эффективности территориального размещения промышленных 

предприятий. Предложена система показателей из пяти групп, 

характеризующих специализацию, территориальную концентрацию, 

использование ресурсов, структурно-технологическую и социально-

экономическую эффективность. С помощью коэффициента локализации и 

индекса Херфиндаля–Хиршмана проанализированы официальные данные 

2025 года по регионам Узбекистана и районам Бухарской области. Результаты 

показали высокую концентрацию промышленного производства внутри 

области и значительные различия в технологической структуре. Разработаны 

предложения по внедрению интегральной оценки и системы мониторинга для 

регионов и районов. 

Ключевые слова: размещение промышленности, оценка 

эффективности, коэффициент локализации, индекс Херфиндаля–Хиршмана, 

концентрация, технологическая структура, интегральный индекс, Бухарская 

область. 

Abstract. The thesis considers methods for assessing the efficiency of 

territorial placement of industrial enterprises. A system of indicators in five groups 

is proposed covering specialization, spatial concentration, resource use, structural-

technological and socio-economic efficiency. Using the location quotient and 

Herfindahl–Hirschman index, 2025 data for Uzbekistan's regions and Bukhara's 

districts are analyzed. The results reveal a high concentration of industrial output 

and gaps in technological structure. Proposals on integral assessment and monitoring 

are given. 

Keywords: industrial location, efficiency indicators, location quotient, 

Herfindahl–Hirschman index, spatial concentration, technological structure, 

composite index, Bukhara region. 

KIRISH 

Sanoat korxonasini joylashtirish toʻgʻrisidagi qaror hududning bandlik, 

infratuzilma va ekologik holatiga oʻnlab yillar davomida taʼsir koʻrsatadi. Shu 

sababli joylashtirish samaradorligini muntazam baholash mintaqaviy siyosatning 

muhim vositasidir. 

Oʻzbekistonda 2025-yilda 1 101,1 trln soʻmlik sanoat mahsuloti ishlab 

chiqarilib, uning hajmi 6,8 foizga oʻsdi. Biroq ishlab chiqarish hududlar oʻrtasida 

notekis taqsimlangan: aholi jon boshiga sanoat mahsuloti respublika boʻyicha 

oʻrtacha 29,1 mln soʻmni tashkil etgani holda Navoiy viloyatida bu koʻrsatkich 

176,9 mln soʻmga yetgan. Prezidentning 2026-yil 16-fevraldagi PF-21-son Farmoni 

bilan hududlarni rivojlantirish boʻyicha strategik rejalashtirish hujjatlarini 

«Oʻzbekiston — 2030» strategiyasiga muvofiqlashtirish vazifasi qoʻyilgan. Bu 

hududiy sanoat siyosati natijalarini oʻlchashning yagona koʻrsatkichlar tizimini talab 

etadi. 

Tadqiqotning maqsadi — sanoat korxonalari joylashtirish samaradorligini 

baholash koʻrsatkichlari tizimini asoslash va uni Buxoro viloyati misolida sinab 

koʻrish. Tadqiqotda qiyosiy va statistik tahlil, joylashuv koeffitsiyenti va jamlanish 

indekslari usullaridan foydalanildi. 

ASOSIY QISM 

Joylashtirish samaradorligi uch darajada namoyon boʻladi: korxona darajasida 

— ishlab chiqarish va logistika xarajatlarining kamayishi, hudud darajasida — 

resurslardan toʻliq foydalanish va bandlikning oshishi, mamlakat darajasida — 

hududlar oʻrtasidagi tafovutning qisqarishi. A. Marshall korxonalarning bir hududda 

toʻplanishi malakali ishchi kuchi, ixtisoslashgan yetkazib beruvchilar va bilimlar 

almashinuvi hisobiga qoʻshimcha samara berishini koʻrsatgan, M. Porter esa bunday 

jamlanishni klasterlar raqobatbardoshligining manbai deb hisoblagan. Demak, 

baholash tizimi jamlanishning ijobiy samarasini ham, xavfini ham aks ettirishi 

lozim. 

Hududiy ixtisoslashuvni baholashda joylashuv (lokalizatsiya) koeffitsiyenti 

keng qoʻllaniladi: 

LQij = (Qij / Qj) : (Qi / Q) (1) 

bu yerda Qij — j-hududdagi i-tarmoqning qoʻshilgan qiymati yoki bandligi; 

Qj — j-hudud boʻyicha jami koʻrsatkich; Qi va Q — mamlakat boʻyicha i-tarmoq va 

jami koʻrsatkich. LQ > 1 boʻlsa, hudud mazkur tarmoqqa ixtisoslashgan hisoblanadi. 

Ishlab chiqarishning hududiy jamlanish darajasi Xerfindal–Xirshman indeksi 

orqali oʻlchanadi: 

HHI = Σ sk
2, k = 1, …, n, (2) 

bu yerda sk — k-hududning jami sanoat mahsulotidagi foizdagi ulushi. Indeks 

0 dan 10 000 gacha oʻzgaradi, n ta hudud teng ulushga ega boʻlganda esa 10 000 / n 

ga teng. Ushbu koʻrsatkichlar resurs, texnologik va ijtimoiy samaradorlik 

koʻrsatkichlari bilan toʻldirilganda yaxlit baholash tizimi shakllanadi (1-jadval). 

1-jadval 

Sanoat korxonalari joylashtirish samaradorligini baholash koʻrsatkichlari 

tizimi 

Guruh Koʻrsatkich Talqini 

Ixtisoslashuv Joylashuv koeffitsiyenti (LQ) 
LQ > 1 — ixtisoslashuv 

mavjud 

Hududiy jamlanish 
Xerfindal–Xirshman indeksi (HHI), 

yetakchi hududlar ulushi 

Yuqori qiymat — kuchli 

jamlanish 

Resurs samaradorligi 
1 ga yerdan olinadigan qoʻshilgan qiymat 

va soliq, energiya sigʻimi [5] 

Yuqori qiymat — samarali 

joylashuv 

Tuzilmaviy-texnologik 
Oʻrta-yuqori va yuqori texnologiyali 

tarmoqlar ulushi (BRM 9.b.1) [6] 

Oʻsish — tuzilmaning 

murakkablashuvi 

Ijtimoiy-iqtisodiy 
Aholi jon boshiga sanoat mahsuloti, 

sanoatdagi bandlik 

Respublika oʻrtachasiga 

nisbatan daraja 

Muallif tomonidan tuzilgan. 

2025-yil maʼlumotlariga koʻra, respublika darajasida sanoat ishlab chiqarishi 

yuqori darajada jamlangan: Toshkent shahri (18,8 %), Navoiy viloyati (17,7 %) va 

Toshkent viloyati (15,5 %) jami sanoat mahsulotining 52,0 foizini beradi, hududlar 

boʻyicha HHI 1 191 ni tashkil etib, teng taqsimlangandagi qiymatdan (714) 1,7 

baravar yuqori [8]. Buxoro viloyati boʻyicha hisob-kitob natijalari 2-jadvalda 

keltirilgan. 

2-jadval 

Buxoro viloyatida sanoatni joylashtirish samaradorligi koʻrsatkichlari, 2025-

yil 

Koʻrsatkich Buxoro viloyati Respublika 

Respublika sanoat mahsulotidagi ulushi, % 4,9 100,0 

Aholi jon boshiga sanoat mahsuloti, mln soʻm 25,6 29,1 

Yalpi qoʻshilgan qiymatda sanoat ulushi, % 21,7 26,8 

Joylashuv koeffitsiyenti: sanoat 0,81 1,00 

Joylashuv koeffitsiyenti: qishloq xoʻjaligi 1,88 1,00 

Oʻrta-yuqori va yuqori texnologiyali tarmoqlar ulushi, % 2,1 20,6 

HHI (tumanlar / hududlar kesimida) 2 657 1 191 

Muallif hisob-kitoblari. 

Hisob-kitoblar Buxoro viloyatiga xos uchta xususiyatni koʻrsatdi: viloyat 

sanoatga emas, qishloq xoʻjaligiga ixtisoslashgan; viloyat ichida ishlab chiqarish 

keskin jamlangan — tumanlar kesimidagi HHI teng taqsimlangandagi qiymatdan 

3,5 baravar yuqori, Qorovulbozor tumanida aholi jon boshiga sanoat mahsuloti 

viloyat oʻrtachasidan 42,7 baravar koʻp; texnologik tuzilmada oʻrta-yuqori va yuqori 

texnologiyali tarmoqlar ulushi respublikadagidan qariyb oʻn baravar past. Demak, 

agrar xom ashyoni qayta ishlovchi korxonalarni qishloq tumanlarida joylashtirish 

zaxirasi katta. 

XULOSA VA TAKLIFLAR 

Sanoat korxonalari joylashtirish samaradorligini bitta koʻrsatkich bilan 

baholab boʻlmaydi: ixtisoslashuv, jamlanish, resurs samaradorligi, texnologik daraja 

va ijtimoiy natija birgalikda tahlil qilinishi lozim. Shu asosda quyidagilarni taklif 

etamiz: 

1. Hududlar va tumanlar uchun integral indeksni hisoblash: Ij = Σ wk · xkj, bu 

yerda xkj — j-hududda k-koʻrsatkichning 0–1 oraligʻida normallashtirilgan qiymati, 

wk — uning vazni. 

2. Joylashuv koeffitsiyenti va HHI koʻrsatkichlarini hududlarni rivojlantirish 

strategiyalari hamda hokimliklar faoliyati monitoringiga kiritish. 

3. Erkin iqtisodiy va kichik sanoat zonalarida 1 ga yerdan olinadigan 

qoʻshilgan qiymat va soliqni har yili hisoblab, eʼlon qilib borish. 

4. Buxoro viloyatida yangi loyihalarni joylashtirishda LQ > 1 boʻlgan agrar 

tarmoqlar xom ashyosini qayta ishlashni va Qorovulbozor tumanidan tashqaridagi 

hududlarni ustuvor deb belgilash. 

